
PRES RILIS 

OLGETA NIU ODA ANDA LONG WASTE MANAGEMENT ACT 

Dipatmen blong Envaeronmentol Proteksen mo Konsevesen i wantem letem pablik i save long 

tri oda we Minista blong Ministri blong Klaemet Jenis Adaptesen, Meteorolojikol & Jeo –Hazad, 

Eneji mo Disasta Manejmen, Honorobol Ham Lini Vanuaroroa, i mekem. 

Olgeta Oda blong Manejem olgeta Toti 

Long namba 1 Februari 2018, Honorobol Minista i bin saenem tri oda anda long Waste 

Management Act namba 4 blong 2014. Olgeta oda ia oli tokbaot tri isiu long saed blong olgeta 

toti mo hemi implimentem desisen blong Kaonsel blong Minista blong stopem sam plastik we oli 

no save roten. Hemia hemi olgeta oda ia: 

1. Kontrol blong yus blong olgeta plastik bag, plastik stro mo plastik boks blong tekawei  

2. Fasin blong sakem toti olbaot 

3. Laesens blong olgeta praevet kampani blong pikimap toti. 

1. Kontrol blong yus blong olgeta plastik bag, plastik stro mo plastik boks blong tekawei 

Stat long namba 1 Julae i go bambae hemi wan ofens blong: 

 Mekem, salem, givim o provaedem plastik bag, be bambae oli save yusum nomo 

blong rapem o karem mit o fish long hem. Singol yus plastik bag hemi olgeta bag 

blong shoping we oli mekem long polyethylene we oli 35 maekron tik.  

 Mekem, salem, givim o provaedem olgeta plastik boks blong tekawei. 

 Mekem, salem, givim o provaedem olgeta plastik stro. 

Dipaten i stap wok naoia wetem plante patna blong divelopem infomeisen mo aweanes risos 

long saed blong fasin blong stopem yus blong plastik bag ia. Espeseli nao blong talem long 

pablik wanem kaen plastik oli stopem mo wanem kaen plastik nao bambae oli yusum yet. Sipos 

yu gat eni kwesten, plis kontaktem Dipatmen blong hemi save inkludim insaed long olgeta risos 

blong aweanes blong hem. 

2. Fasin blong sakem toti olbaot 

Stat long namba 1 Februari 2018 hemi wan ofens blong sakem toti long wan pablik ples. Man 

we oli faenem hem i stap sakem toti olbaot bambae oli save mekem hem i faen blong:  

 5,000 vatu blong fes ofens we hemi mekem  

 10,000 vatu sipos heim mekem bakegen. 

Man i mas go pem faen long gavman kashia long Dipatmen blong Faenans mo Tresari bifo 21 

dei period i pas. Be yu save tekem keis i go long kot sipos yu luk se faen ia i no stret.  

Naoia we i stap, Daerekta blong Dipatmen blong Envaeronmentol Proteksen mo Konsevesen 

nomo i save givim olgeta faen. Olgeta ofisa blong Dipatmen bambae oli wok wetem olgeta 

narafala gavman bodi long olgeta manis we i stap kam blong luk sapos olgeta bodi ia oli save 

gat raet blong givim olgeta faen tu.  

3. Laesens blong olgeta praevet kampani blong pikimap toti. 

Waste Management Act hemi tokbaot tu opereta blong manejem olgeta toti; hemi hemi olgeta 

olgeta opereta blong manejmen blong toti (Munisipol mo Provinsol Kaonsel mo Dipatmen); mo 

praevet opereta blong manejmen blong toti. Anda long Act, olgeta praevet operata oli shud gat 

wan laesens. 

Stat long namba 1 Julae 2018, eni man we hemi mekem eni long olgeta operesen mo sevis 

blong manejmen blong toti bambae hemi mas gat wan laesens blong: 

 Operetem wan eria blong sakem toti  

 Operetem olgeta samting blong sakem toti i go insaed long hem 

 Operetem wan stesen blong transferem olgeta toti we i save holem taet 5 lita blong 

toti wota o ova long 1 tan blong olgeta toti 

 Operetem wan ples blong risaekol 

 Operetem wan ples blong tritim olgeta toti 

 Operetem wan ples blong komposem olgeta toti we i save holem taet 5 tan long wan 

dei 

 Operetem wan samting blong bonem olgeta toti 

 Provaedem wan sevis blong kolektem mo transpotem olgeta toti  

Dipatmen i stap mekem rere naoia olgeta implimentem risos, inkludim olgeta aplikeisen fom, 

blong mekem rul blong laesens ia hemi ifektiv mo bambae hemi mekem sam moa konsaltesen 

wetem olgeta praevet opereta ova long nekis fo manis ia. 

Moa infomeisen 

Bambae Dipatmen i rilisim moa infomeisen long saed blong olgeta rikwaemen blong olgeta 

niufala oda we oli mekem anda long Waste Management Act. Blong save moa infomeisen long 

olgeta niufala oda ia o serem eni kwesten we yu laekem blong oli putum i go insaed long 

infomeisen mo risos blong aweanes, plis kontaktem Envaeronmentol Proteksen Divisen long 

Dipatmen blong Envaeronmentol Proteksen mo Konsevesen: 

Port Vila: Ministri blong Klaemet Jenis Adaptesen, Meteoroloji & Jeo-Hazad, Envaeronmen, 

Eneji mo Disasta Manejmen eria, Nambatu 

PMB 9063, Port Vila 

Telefon: (678) 25302 / 33430 

Imel: rmogeror@vanuatu.gov.vu 

 

 

 

Donna Kalfatak 
Akting Daerekta 

Dipatmen blong Envaeronmentol Proteksen mo Konsevesen 

27 Februari 2018 

